
SNAIL XCHAPANEL, SK’ELEL XCHU’UK SMELTSANEL A’MTELETIK YU’UN SK’ELEL 

SLEIK JLUMALTIK ECH K’UCHAL XAL TI MANTALETIKE 

SNAIL JTUNEL J-A'MTELETIK BU XICH' K'ELEL MANTALETIK XCHU'UK YANTIK 

A'MTELALTIK SVENTA SK'ELEL JNAKLEJETIK XCHU'UK SPASEL TI MUK' 

SDERECHOTAK 

CHAPBILAL K’OP sventa ti xich’ jelel, stsakel yan xchu’uk stup’el k’utik mantaletik ti te tsakal 

ti articulo chib yu’un ti svunal muk’ta mantaletik sventa política yu’un jlumaltik méxico yu’un 

sventa ti juju tsop slumal ti bats’i jnaklejetike xchu’uk ti ik’al vinik-ants nakajtik li’ ti jlumaltiki. 

Te ti xokon yich’oj jun seyoil xchu’uk slok’tombail aguila yu’un yojtikinel ti jlumaltike, ti te xal: 

Estados Unidos Mexicanos. - Presidencia yu’un sjunlejal jlumaltik. 

ANDRÉS MANUEL LÓPEZ OBRADOR, muk´ta ajvalil yu’un sjunlejal slumal Mexico, ak’o 

snaik skotol ti jnaklejetik: 

Ti lekil sna jtuneletik yu’un congreso de la Unióne, laj spas ti a’mtel yu’un xak’ ti ojtikinel 

i a’yel a vi k’op to.   

CHAPBILAL K’OP 

“TI SNAIL YU’UN JTUNELETIK TI OJTIKINBIL CHAJ CONGRESO GENERAL DE LOS 

ESTADOS UNIDOS MEXICANOS, ECH XCHU’UK TI YAM’TEL STSAKOJIKE XCHU’UK TI 

YIP A’KBILIK YU’UN TI ARTICULO O’LAJUNEB SVUK VINIK YU’UN TI MUK’TA MANTALIL 

YU’UN POLÍTICA DE LOS ESTADOS MEXICANOS XCHU’UK SK’OP LAJ YAK’IK TI EPAL 

JTUNELETIKE YU’UN LEGISLATURAETIK YU’UN JUJU PAM LUM XCHU’UK UK TI 

MUK’TA JTEKLUM YU’UN  MÉXICO, XAL TI LAJ XA YICH’ JELEL, STSAKEL YAN 

XCHU’UK STUP’EL K’UTIK MANTALETIK TI TE TSAKAL TI ARTÍCULO CHI’BE SVENTA 

SVUNAL MUK’TA MANTALIL YU’UN POLÍTICA YU’UN JLUMALTIK MEXICO SVENTA 

YU’UN SVENTA TI JUJU TSOP SLUMAL TI BATS’I JNAKLEJETIKE XCHU’UK TI IK’AL 

VINIK-ANTS NAKAJTIK LI’ TI JLUMALTIKI. 

Juno’ox Artículo.- Ta xich’ jelel xchu’uk  xcha’ smeltsanel sba, xchi’bal, xchanibal xchu’uk 

yo’obal stuch’ulel; xch’akbenaltak I, II, III, IV  xchu’uk ach’etik, V, VII xchu’uk VIII te tsakal ti 

stuch’ulel A; Stuch’uleltak sba xchu’uk xchibal ach’etik xch’akobile I, II, III, IV, V, VI, VII 

xchu’uk VIII ech ni xtok ti yoxibal ti te tsakal ti stuch’ulel B; xchu’uk ti sba stuch’ulel ti a’ tsakal 

ti stuch’benal C:  ta xich’ ak’el yan k’opetik ti a’ xk’ot ti svakibal stuch’ulel; chu’uk yan 

stuch’ulel ti’ a' xchibalxa xkom ti a’ sventa II xch’akbenale; ti xch’akbenaltak V, VI, VII, ta xich’ 

jimel xchu’uk k’elel ti k’ucha’al chapal xa ono’ox yu’un ti k’utik yantik xtale, te xak’el yan 

stuch’ulel a’ ti xchibale a’ tsakal ti VIII yach’il xch’akobil ech ni xtok ti XII xchu’uk XIII te ti 

stuch'ulel A; yane a’ xchibal stuch’ulel te ti I xch’akbenal xchu’uk ti  II, III, VI, X, XI xchu’uk 

XV xch’akbenaltak, ta xich’ jimel xchu’uk k’elel ti k’ucha’al chapal xa ono’ox yu’un ti k’utik 

yantik xtale, te  ti stuch’ulel B; Ti stuch’uleltak segundo xchu’uk tercero te ti stuch’ulel C; 

xchu’uk jun stuch’ulel D; ta stup’el ti xchi’bal xch’akbenal  ti ach’ stuch’ulel VII xchu’uk ti 

slajeb xchakbenal A, sjunlejal  ti artículo chi’be yu’un ti a’ tsakal ti svunal mukta mantaletik 

yu’un jlumaltik México yu’un  xkom ech k’ucha’al li ti yalbale:  

Artículo chib. Ti muk’ta slumal Mexico a’ no’ox jun stuk i mu stak’ xich’ ch’akel, a’ ak’bil 

yip xchu’uk smuk’ul yu’un ti juju tsop jteklumetik xchu’uk ti epal tos ti talel kuxlejale.  



Ti muk’ta lume  chapal xchu’uk epal talel kuxlejal xchu’uk yantik ti tos taliletik ,a’ ak’bil yip 

yu’un ti jujun jteklumetik yu’un ti bats’i jnaklejetike, a’ík juju tsop ti lumetik ti vo’ne no’ox  

xkuxanoj sbaik li’ ti mukta jlumaltiki, k’alal mu to xul ti jkaxlanetike; Xch’uk yilel to xchabojik, 

xchapanik xchu’uk ta xak’ik ti ilel i a’yel ti k’utik x-elan xich’ sba ik ti muk’e, ti smantalik 

yu’unike, sventa ti stak’inike, stalel skuxlejalik, xchu’uk sventa yu’un ti k’uchal xak’ sk’op 

yambtelik yu’un ti xchapan sbaik stukik te ti yutil slumalik.  

Ti yich’el ti muk’ ti stalel ti bats’i jnaklejetike a’ me tsots sk’oplal yu’un xich’ chapanel 

xchu’uk k’elel ti buch’utik xich’ik tsakel ti venta yu’un ti mantaliletik chapal yu’un ti slumal ti 

bats’i jnaklejetike. 

A' me komunidadetik yajvaltak juju tsop lum yu’un ti bats’i jnaklejetike, ti buch’u tik juno’ox 

sts’ob sbaik xchu’uk chapajtik sk’elik ti stak’inike xchu’uk ti stalel skuxlejalike, ti te xkuxanoj 

sbaik ti jsep lum xchu’uk ti sna’ik k’uchal stujik stukik ti jtuneletik yu’unike ech’ k’ucha’al ti 

xchapbenal mantaletik yu’unike.  

Ti sderecho ti jujun jteklum yu’un ti bats’i jnaklejetike sventa yu’un ti stuk sna’ik k’ucha’al 

xchapan sbaike ta me ta xich’ chapanel ech k’ucha’al xal ti mantaletike sventa ti stuk sna’ 

sbaik o xchapan sbaik, yu’un ech tsoboluk ti jlumaltike. Yu’un ti yich’el ti muk’ ti juju tsop 

slumal ti bats’i jnaklejetike ta me ta xich’ ti ventainel ti k’utik tsots sk’oplal laj xa yich’ alel li’ ti 

vun sventa ti a vi articulo to, i ech’ k’ucha’al ti juju stop sk’opik i stalel skuxlejalik, ti bu slumal 

skuxanoj sbaike xchu’uk ti xojtikin sbaik i sna’ sbaik stukik ti a’ bats’i jnaklejetike.  

Ta xich’ ojtikinel ti juju tsop slumal ti bats’i jnaklajeletike ti a’ oy sderechoik xchu’uk ta 

xich’ik ich’el tsakel ti muk’ k’ucha’al xal ti mantaletik chapanbil yu’un ti jlumaltike, ech nixtok 

persa ta xch’unik uk ti mantale, xu’ sk’elik, stunesik xchu’uk xchapanik ti k’utik sventa 

yosilike.  

A.  A vi svunal mukta mantaletik to, ta xojtikin, xich’ xchu’uk xak’ ti balinel ti sderechotak 

ti jujun jteklum xchu’uk jujun komunidaetik yu’un ti bats’i jnaklejetike sventa xu’ snopik 

ti k’uchal xchapan sbaik te ti yutil slumalike yu’un stak’inik, tsoblejik, xchu’uk stalel 

skuxlejalike, ech yu’un ti xu’ stuk snopik: 

I. Stuk snopik, ech k’uchal ti xchapbenal mantaletik yu’unike xchu’uk ti svunal 

muk’ta mantaletik, ti k’uchal st’ujik xchu’uk sva’anik ti jtuneletik yu’unike, k’ucha’al 

xich’ sbaik ti muk, xchu’uk sk’el sbaik stukik, sventa yu’un ti stak’inike xchu’uk ti 

stalel skuxlejalike.  

 

II. Ak’o spasik xchu’uk xchapanik stukik ti smantalik ti xtun yu’unik sventa yu’un 

slekilik xchu’uk ti mi oy bu sta k’opik ti sk’an chapanele, persa ta xich’ik ti muk’ 

uk ti k’opetik ti te tsakal ti svunal muk’ta mantalile, xchu’uk ak’o xich’bik ti muk ti 

sderechotak ti jujun jnaklejetike, xchu’uk ti slekil skuxlejal ti antsatike. Ti mantale 

ta sk’el k’usitik k’opetik xchu’uk k’usitik k’elbil xa sjam yu’un ti jchapanvanejetike 

o ti snail chapan vanejetik ti a’ sventaike.  

 

Ti buch’utik xu’ xchapanvanik yu’un ti bats’i jnaklejeletike a’ me x-a’mtelinik ti 

jtuneletik yu’unike, ech k’uchal xal ti smantalik yu’unik ti bats’i jnaklejetike, ech 



me ju’un, persame xich’ik ti muk’ ti k’usi xal te ti svunal muk’ta mantaletik xchu’uk 

uk ti yantike.  

 

III. Ta me xu’ st’ujik ti j-a’mteletik, jtuneletik xchu’uk ajvaliletik yu’unik ech k’uchal xal 

ti xchapebenal mantaletik ti yutil slumalike, xchu’uk ko’olukme ak’o yich’ik ti muk’ 

ti bats’i ants- vinike yu’un ech xu’ sk’upinik xchu’uk xak’ik ti balinel ti sderechoik 

sventa ti ko’oluk xu’ spasik votar xchu’uk xu’ spaselik votar stukik; ech xu’ x-abatik 

xchu’uk stsakik yambtelik yu’un ti slumalike  ti buch’utik laj yich’ik t’ujelike, ak’o 

me yich’ik ti muk ti chapbil k’op yu’un ti sjunlajal jlumaltike, xchu’uk ti mantaliletik 

sventa ti xu’ stuj stukik yajvalik ti jujun pam lum xchu’uk ti k’uchal  xchapoj  sba 

stuk ti Ciudad de Méxicoe. Ti mantaliletik yu’un ti bats’i jnaklejetike mu xu’ me 

xmakbe sderechotak ti ants-vinike sventa yu’un st’uj ti buch’u sk’an skomesik ti 

ajvaliletik yu’un ti slumalike.  

 

IV. Xcha’biik, sk’elik xchu’uk xchapanik ti sk’ulejalik xchu’uk ti K’usitik oy yu’un 

sventa stalel xkuxlejal ti oy stak’ ilel xchu’uk oy mu stak’ ilel, ech’ k’uchal ti bats’i 

sk’u’ spok’ike, sk’opik, yak’otik, sk’ejimolik, o ti k’utik oy yu’unik te ti slumalik ti 

bats’i jnaklejetike. A’ ojtikinbil xchu’uk tsakal ti muk’ta mantaliletik ti a’ sk’ulejalik 

xchu’uk a’ no’ox yu’unik ti buch’utik yajvaltak ti jtsop lume xchu’uk ti mu’ xu’ 

buch’uk no’ox stunes, slok’ta o xchon, ti mi mu sk’anik o xak’ik sk’opik ti 

jnaklejetike. 

 

V. Ak’o yak’el ti ojtikinel xchu’uk na’el, xchapanel, xcha’biel, sk’elel xchu’uk xchanel 

ti bats’i k’opetike ech k’ucha’al jun tsatsal k’op o chapanel ti xa’be yip ti yantik 

no’ox ti taliletik li’ ti jlumaltiki, ech nixtok sk’an chapanel mantaletik yu’un ak’o xu’ 

ti tunesel xchu’uk xu’ xich’ k’oponel ti jbats’i k’opetik ti buyukal no’ox, ech k’ucha’al 

ti snail jtuneletik yu’un ti ajvaliletike o ti butik yantik naetik ti mu bu tsakajtik yu’un 

ajvalile.  

 

VI. Ak’o xak’ sk’op slo’il ik ti bats’i jnaklejetike, sventa k’usi xal ti articulo oxib ti a’ 

tsakal ti svunal muk’ta mantaletik, yu’un xchapanel, sk’elel xchu’uk meltsanel ti 

mantaletik sventa yu’un ti chanvunetike xchu’uk ech ak’o yich’ik ti muk ti yantik 

no’ox taliletike li’ ti jlumaltiki, ech k’ucha’al ti nopen xk’opojike, xchu’uk ti k’uchal 

nopen xchanubtasvanike xchu’uk xchanik ti vune.  

 

VII. Xchapanel, sk’elel, spasel, stsatsubtasel xchu’uk ak’o yak’el ti ojtikinel ti 

k’ucha’all nopenik spoxta sbaike, ech k’uchal uk ti ya’mtelik ti jtam ololetike 

sventa sk’elel k’alal lik bil to no’ox olole, ti k’ucha’all xkolik ti olol ti antsatike 

xchu’uk k’alal kolemik xae. Ta xojtikinel ya’mtel, xchu’uk persa sk’an ich’el ti muk’ 

ti sna’obil xchu’uk sp’ijilik ti jujun krixchanoetik ti sna’ik xpoxtavanike.  

 

VIII. Xcha’biel xchu’uk slekubtasel bu xkuxanoj sbaike, xchu’uk ti sp’ijil stalel 

kuxlejalike, xchu’uk uk ti slekil sbalamilike, ech nixtok ti butik jtuch’ balamil, ch’en, 



vits, o’ ti ch’ultasbil yu’unike ti na’bil yu’un ti jtuneletike xchu’uk ti mantaletik 

st’ibabilike.  

 

IX. Ak’o me xch’unel ti k’uchal chapanbil sk’oplal sventa ti oy yajval ti juju tuch’ 

balamil xchu’uk ti k’ucha’al  ich’ tojbel spatanile, ech k’uchal tsakal ti svunal mukta 

mantaletik i ti yantik k’opetik ko’ol smelolale, ech me nixtok sk’anme ich’el ti muk 

ti sderecho ti jujun krixchano yalval ti komunidadetik sventa xu’ stunes ti k’utik oy 

te ti slumike, pe mu xu’ stik’ sbaik o stunesik ti yantik balamiletik ti mi ma’uk 

yu’unike o ti chabibil yu’un ajvalile, ech k’uchal ti xal ti mantaletik, yu’un a vi ti xu’ 

stsob sbaik ik xchu’uk yantik komunidadetik persame ta xch’unik ti mantal 

tsibabilike. 

 

X. St’ujel, te ti jujun lumetik yu’un ti bats’i jnaklejetike, junuk jtunel ti xak’ik komel te 

ti kavilto yu’un xich’elik ti muk’, ech k’uchal xal ti mantaletik sventa a bi k’op to, ti 

ko’ol ich’el ti muk’ manchuk mi ants o vinik xchu’uk ti epal talel kuxlejale. Ti svunal 

muk’ta mantal xchu’uk uk ti yantik mantaletik yu’un juju sep lumetik yu’un ti 

jlumaltike ta me xojtikin, sk’el xchu’uk sbalin a vi derechoetik to i ech xu’ 

stsatsubtas xchu’uk lekubtas ti sk’op sloil, ya’mtel ti juju tsop jnaklejetike sventa 

pasbil k’op.  

 

Ta xich’ jelel o t’upel a vi jtuch’ k’op to.  

 

XI. Ak’o xu’ stunesik xchu’uk xich’elik ti muk’ yu’un ti mantaletik pasbilik yu’un juju 

pam lume sventa yu’un xchapanel junuk tsatsal k’op. Yu’un ti jsolel xich’ ich’el ti 

muk’ a vi derecho to, skotol ti chapanel o ti k’alal yak’al sa’bel sjam ti k’opetike 

yu’un jun o tsop krixchanoetike, persame xich’bel ti muk’ ti xcapbenal mantaletik 

yu’unik ti yutil slumalike xchu’uk ti k’uchal nopen xchapan sba stukike pe ech me 

uk ta me sk’an xich’el ti muk’ uk ti svunal muk’ta mantaletik ti tsakajtik ti muk’ta 

mantalile. 

 

Ti bats’i vinik antse oy me, skotol ora xchu’uk k’ak’al, sderecho yu’un ta xich’ 

ventainel k’elel xchu’uk koltel yu’un junuk j-et’esej k’op, ech k’uchal junuk 

krixchano ti sna’be sjam ti mantaletike xchu’uk krixchanoetik ti sna’bik ti k’usitik 

sderecho ti bats’i jnaklejetike, ech k’uchal ti mantaliletik xchapajtik yu’un ti stalele, 

k’ux-elan ti stalel skuxlejal, ti k’usi k’opal xk’opojei ti k’uchal jelel xich’ chapanel ti 

jun ants o vinike.  

 

 

XII.  Xu’ me xak’ik ti balinel sderechotak sventa K’ux-elan tsobol volol ti sa’el sk’elel 

stak’inik, ti pas k’op xchu’uk sk’elel stalel kuxlejalik. yu’un skuxlejalik, xchu’uk ech 

ta me sk’an ich’el ti muk xchu’uk cha’biel ti osil balamil, xchu’uk ti k’utik sk’ulejal 

ti balamile, ech k’uchal xal ti muk’tik mantaliletik pasbilike.   

 



XIII. Ak’o yich’ik jak’bel sk’opik sventa mantaletik xchapan ti ajvaliletik xchu’uk 

jtuneletike, ti mantaletik xchapanike repente oy ta sokes o xa’be svokol ti 

jnaklejetikeke, a vi to persa sk’an ich’el ti muk’ yu’un ak’o xak’ sk’opik stukik ti 

jnaklejelite mi sk’anik xchu’uk mi lek xilik ti k’usi xich’ pasele yu’un ech komon 

sk’op skomik.  

 

Ti k’alal sjak’bel sk’opik ti bats’i ants-vinike ta me xich’ pasel k’ucha’al xal ti mukta 

mantaliletike, yu’un ech xich’elik ti muk’ xchu’uk xbalinbatik sderechotak ti bats’i 

jnaklejetike ti ojtikinbilik xchu’uk ti te tsakajtik ti svunal muk’ ta mantal.  

 

Ti mantalil k’op ti k’usi sk’an chapanele, ti mi a’ no’ox oy junuk o jtsop buch’u sta 

slekil yu’une: ech xkaltik junuk empresae, a vi to persame stoj stuk ti stojolil ti 

stsobleje yu’un k’alal xich’ jak’bel sk’op ti jnaklejetike.  

 

Ti jun o jtsop krixchanoetik ti sta slekil o spasik kanal sventa yu’un ti mantalil o 

k’opetik ti ta xich’ chapanel te ti slumal ti bats’i jnaklejetike, ech xkaltik yu’un mi 

oy sk’anik stunesik ti sk’ulejal ti oy te ti slumal ti jnaklejetike, k’uchal o’, te’tik o 

k’usukal yan, persame ta stojik o sa’bik slekilal ti jnaklejetike, ko’olukme xak’ik’ ti 

k’ucha’al stukik spasik kanal ti buch’utik stunesik ti k’utike, xchu’uk ech k’uchal 

xal te ti mantaletik ts’ibabile.  

 

Ti jteklumetik xchu’uk komunidatik yu’un bats’i jnaklejetike oy me sderechoik 

yu’un xu’ xba yalik o sk’anik parte te ti stojol ti jchapanvanej yu’un ti mi mu ko’ol 

sk’opike, o mi mu bu xich’ ich’el ti muk’ ti k’utik laj yich’ chapanel te ti slumalike, 

sventa yu’un a vi k’op li’ tsakal ti fraccion to. Ti mantaletik chanpabilik yu’un avi 

k’opto ta me ta sk’el sa’be sjam yu’un xu’ spasitik ti muk’ xchu’uk ti k’usi sk’an 

chapanbelike.   

Ta xich’ jelel o t’upel a vi jtuch’ k’op to.  

B. Ti mu’kta jlumaltike, jujun pam lumetike, jujun lum xchu’uk jujun mojonetik slumal 

tsakajtik ti ciudad de Mexico, ta me xchapan snail mantaletik xchu’uk xchapenal 

k’opetik yu’un jlumaltik sventa yu’un ak’o jsoleluk xich’belik ti muk’ sderechotak ti bats’i 

jnaklejetike, yu’un ti slekil skuxlejalike xchu’uk k’ucha’al stalel skuxlejalike, 

komonukme xich’ pasel xchu’uk ti jnaklejetike  

Yu’un xich’ pasel to, ti jtuneletik a’ me ya’mtel pasik a vi k’utik to.  

I. Xchapanel xchu’uk spasel a’mteletik yu’un ak’o me lekubuk, tojobuk slumal 

xchu’uk skuxlejal ti jujun komunidadtik xchu’uk lumetik yu’un ti bats’i ants-vinike, 

sventa yu’un stak’inik, xchabiel slekil ti st’unubike xchu’uk ti slumike, ti bats’i 

tsunubiletike, sk’elel ti k’uchal nopen sts’unik ti xchobike, ti antivo ts’unubiletike, 

xich pasel yu’un ti yo’to xch’ital ti ve’liletike  xchu’uk slekil tunesel ti ch’ul balamile, 

yu’un ech mu stunesel tik’utik K’usitik chopol o xiel sba  ti tunesel  xchu’uk Poxil 

momoletik o yu’un chobtik ti mu chopoletik o xu’ sokes ti ch’ul balamile.   

 



Ti mantale ta me xchapan k’opetik yu’un ti k’unuk no’oxme xu’ xchapan sbaik 

yu’un sk’elel sventa slekubtasel ti skuxlejal xchu’uk stak’inik ti bats’i jnaklejetike 

xchu’uk ta me xojtikin ti komon a’mtele ech k’uchal stoblej yu’un slumal xchu’uk 

talel skuxlejal.  

 

II. Ta me ta xich’ chapanel jtsop mantaletik sventa a' leluk sa'be sjam xich' chak'el 

tak'in o k'usukal yan xtun yu'un ti jnaklejetike, xchu’uk ko’oluk xich’ik ch’akbelik ti 

tak’in xich’ tunesel yu’un jteklumetik xchu’uk ti komunidadetik yu’un ti bats’i ants-

vinike, ech me nixtok stuk me sk’elik ti butik xu’ slajesik xchu’uk stunesik ti tak’in 

x-ak’batik yu’un ti ajvalile. 

 

III. Ta me ta xich’ chapanel k’opetik yu’un xcha’biel ti k’utik sk’ulejal ti stalel skuxlejal 

ti jnaklejetike, xchu’uk ti k’utik komon oy yu’unike ech chaj, sp’ijilik, sna’obil 

yu’unik, ti k’utik sna’ spasik ti xu’ ti k’elel xchu’uk a’yel sventa ti stalel skuxlejalike 

ech k’uchal sk’ejojik, ts’isomik, k’utikal o k’usukal yantik ti yu’unik ti bats’i 

jnaklejetike, te ta xich’ cha’biel k’ucha’al xal ti mantalile.  

 

IV. Jsolelukme ta xich’ xchapanel xchu’uk stojobtasel ti chan vunetik yu’un ti batsi 

jnaklejetike xchu’uk yich’el ti muk’ ti jujun epal talel kuxlajele, xchu’uk ti k’opetike 

te ti.  

a) Xchanubtaselik yu’un skoponel, tsibel, snopel ti vunetike ti k’usukal grado, 

motonukme, lekukme chapaluk yu’un buch’ukal sk’an x-oche, ich’bilukme me ti 

muk’ ti stalel skuxlejalike xchu’uk ti sbats’i k’opike.  

b) Xchanubtaselik lek ti bats’i naklejetike yu’un ech lek chapajtik slok’ik k’ala mi 

laj yu’u’unik ti chan vune, xchu’uk a k’o me xichik ti muk xchu’uk xchapanik ti 

k’utik xu’ xich chanel sventa ti jujun talel kuxlejale, sp’ijilik xchu’uk snaobil yu’un 

ti slumalike; 

c) Chapalukme mantaliletik sventa yu’un x-abatik smoton tak’inik o koltel ti tak’in 

k’ucha’al ti bekaetik yu’un skotol ti krixchanoetik, unin tseb-keremetik bats’i 

jnaklejetik ti xchanunajik ti k’usukal grado;  

d) Xchapanel xchu’uk xak’el ti ojtikinel a’mteletik yu’un ti chanvun ti cha’ tos k’op: 

ech xkaltik, ti bats’i k’op xch’uk kaxlan k’ope, xchu’uk ak’o yich’el ti muk k’ucha’al 

nopen xchanubtasbaik o xchanik ti juju tsop ti bats’i jnaklejetike.  

e) xcholbel sjam xchu’uk xchapanel a’mteletik sventa yu’un ti chan vune yu’un 

ak’o yich’ ojtikinel I ya’bel yip ti moton talel kuxlejal yu’un juju tsop slumal ti bats’i 

jnaklejetike xchu’uk ti a’ tsots sk’oplal yu’un ti sjunlajal jmuk’ta jlumaltike; xchu’uk 

echuk me uk ta sk’el i xchapanel ti lekil ich’baele manchuk mi yantik ti talel 

kuxlejaletike, yu’un mu jk’antik ti p’ajele xchu’uk ti la’banele.  

V. Ak’o me sk’elel yu’un xu’ stunesel ti k’utik chapajtik sventa yu’un ti snail jpoxiletik, 

a’kbelik lekil xpoxiletik, ech k’ucha’al xchapanel, spasel yantik xchu’uk 

smuk’ubtasel ti snail jpoxtavanejetike, xchu’uk ak’o xchanubtaselik yu’un ak’o 



yich’bik ti muk’ ti stosol tos stalel skuxlejal ti bats’i jnaklejetike sventa ti k’uchal 

nopen xpoxta sbaik xchu’uk bats’i poxil yu’un jtotik jme’tik. 

 

VI. Xchapanel xchu’uk ak’o yich’el ti muk’ ti derecho sventa yu’un lekil smaklinel ti 

krixchanotike yu’un ak’o yak’belik lekil ve’lil, xchu’uk k’u yepal sk’an o sna’ xveike, 

k’uchal nopen smakl’in sbaik ti bats’i jaklejetike, a’ me tsots sk’oplal ti unin 

ololetik, unin tseb-keremetike,  

 

VII. Ak’o me stojobtasel xchu’uk lekubtasel xkuxlejal jujun jteklumetik xchu’uk juju 

tsop ti slumal ti bats’i jnaklejetike, ti bu tik ta stsob sbaik, xch’ay yo’ntonik,  xchu’k 

a k’o me xich’ chapanel k’opetik xchu’uk a’mteletik  sventa ak’o xu’ staik koltelik, 

ech xu’ stunesik ti stak’inik x-abatik yu’un ti ajvalilele yu’un ech xu’ smeltsanik o 

pasik snaik, ech nixtok ak’o me xchapanbelik ti k’utik xtun yu’unike ech k’uchal: 

ya’alik, slusik, o k’utik yantik, ti mu sokes ti slumalik,  stalel skuxlejalik xchu’uk 

k’utik stukik xchapanojik o smeltsanojike.  

 

VIII. Ak’o yich’bel ti muk ti sk’op sloil xchu’uk ya’mtel ti antsatik bats’i jnaklejetike, 

ko’olukme xich’elik ti muk’ k’uchal ti viniketike, te ti xchapanel ti slumalike, ti chan 

vun, xchu’uk ech k’uchal xu’ me staik’, xkom ti sbiik, x-ambtejesik xchu’uk stunes 

jtuch’uk ti slumike Ech me nixtok stak’me xak’ sk’op sventa ti k’alal oy ta xich’ 

chapanel k’opetik sventa ti slumalike xchu’uk xu’ me xalik, xak’ik ti ojtikinel ti k’utik 

ti juju tos ti sderechoike.  

 

IX. Sa’el smeltsanel lek ti k’utik xtun yu’un ti juju chop jteklumetik xchu’uk ti 

komunidadetik yu’un ti bats’i ants-vinike sventa xtun yu’un sk’opon, xchapan 

sbaik stukik xchu’uk ti yantik jnaklejetike, ech k’uchal sjamel xchu’uk smeltsanel 

lek ti sbeike, pechel tontik beetik, stikel radioetik, televisionetik, ch’ojon tak’inetik, 

xchu’uk ti muk’ta sjol jpuk a’yej xchu’uk ti kutik yantik xtun yu’unike.  

 

X. Xich’ pasel, chapanel ti juju chop jteklum xchu’uk komunidadtik yu’un ti bats’i 

ants-vinik yu’un  a k’o xu’ smanik, x-a’mtejesik, stunesik xchu’uk sk’elik stukik ti 

k’utik xtun yu’unin sventa sk’opon sbaik, ech k’uchal ch’ojon tak’inetik, internet, 

radio, televisión, o k’utikal yan ti ach’ spaseltale ti xu xtun yu’unike, sk’elel ti k’utik 

ta stun yu’un ti tsatsal yipal xchu’uk ti bu to sk’ot yip yu’un ti radio television o 

internete , yu’un ech xu’ te xak’ik ti ojtikinel ti sk’opike xchu’uk ti k’utik ti stalel 

skuxlejalike.  

 

XI. Spasel mantaliletik yu’un ak’o ko'oluk, komonuk xich'elik ti muk' skotol ti juju chop 

jteklum xchu’uk komunidadetik yu’un ti bats’i anst-vinik yu’un ak’o xu’ stunesik ti 

jpukom a’yeje ech k’uchal internet, television o radioetetike  xchu’uk ti butik 

sk’opon sbaike ech k’uchal ch’ojon tak’in, xchu’uk  sk’anme ko’ol ichel ti muk, ti 

k’uxelan xich’ sbaik ti muk ti epal talel kuxlejaletike, yu’un ech xlaj ti p’ajel xchu’uk 

la’banele, ech xak’el ti vinajesel ti ep ti tos ti yantik no’ox talel kuxlajale.  

 



XII. Ak’o me xich’ koltel ti jujun slumal ti bats’i jnaklejetike yu’un a k’o sna’ chapan 

sbaik, sa’el k’utik a’mtelaltik yu’un stukik sventa slekubtasik xchu’uk xchit’esel ti 

stak’inike,  stik’el k’utik ti ach’ to no’ox ta xich’ pasel ti ojtikinbil chaj tecnologiaetik 

xchu’uk ti k’utik xa o no’ox nopen spasik ech k’ucha’al ti a’mteletik yu’un ti k’utik 

xch’itesik, xchonik o smeltsanik yu’un ech te’no’ox staik o xak’ik a’mteletik yu’un 

ti buch’utik sk’an x-amtejike, sventa ech xu’ skoltasbaik jutuk, xchu’uk ak’o me 

sk’elel ti bu xu’ xba yak’ik o xchonik ti k’utik slok’tal ti slumalike.  

 

XIII. Spasel xchapbebnetik yu’un ti ajvaliletik sventa slekubtasel ti komunidadtik, 

xchu’uk ti krixchanotik bats’i ants viniketike ti likemiktal ti o tix xba saik kuxlejalik 

ti yan balamil ech k’ucha’al li’ ti jlumaltiki xchu’uk ti yantik balamiletik, te ti k’opetik 

chapajtik ech k’ucha’al: 

a) Ak’o yojtikinel xchu’uk yich’el ti muk’ ti k’utik x-elan xchapan sbaik ti 

komunidadtik xchu’uk ti krixchanoetik bats’i ants-vinike ti tal skuxan sba ik li’ ti 

jlumaltiki.  

b) Ak’o me yich’el ti muk’ ti derechoetik yu’un j-a’mtelik ti buch’utik x-a’mtejik ti 

sts’unel ti k’utik jve’tik o xtun ku’untike, buch’utik x-a’mtejik ti nanaetik xchu’uk ti 

buch’utik koxoetik, ma’satetik, mi mu xa’ik k’op o mi oy junuk chamel xa’i ti sjol 

o k’usukal yan.   

c) Ak’o me slek’ubtasel ti sk’elel ti slekil skuxlejal, sbek’tal stakopal ti antsatike, 

ech me nixtok ak’o yich’ koltelik xchu’uk programaetik yu’un chan vun xchu’uk 

lekil maklinel ti unin tseb-keremetik, unin jch’iomal tseb, keremetik xhu’uk unin 

ants, viniketik ti yuts’ yalal krixchanotik likemiktal ti yantik lume.   

d) Ak’o me yich’ k’elel sbatel osil yu’un ak’o me xich’bel ti muk’ sderechotak ti 

kixchanoetike, xchu’uk   

e) Ak’o me yak’el ti ojtikinel xchu’uk yich’el ti muk’ ti k’ux-elan stalel ti 

krixchanoetike, ti stalel skuxlejalike xchu’uk ti ak’o yich’elik ti muk’ ti bu xba sa’ik 

xkuxlejalike xchu’uk yu’un ech ak’o lekuk xich’ sbaik xchu’uk ti yutsyalaltake 

xchu’uk ti yantik krichanoetike te ti slumalike.  

Ti mantalile ta me sa’ kuchal xchapan a’mteletik sventa yu’un ti bats’i ants 

viniketike ti li’ nakajtik xchu’uk ti batemik ti yan balamile yu’un ak’o xu’ to xichik’ 

tsakelelik to ti vun xchu’uk ak’o x-otikinatik li’ ti jlumaltiki xchu’uk ti xich’ik to 

tsakelik ti venta te ti slumalik ti bu likemiktale.  

XIV. Ak’o xich j-ak’belik sk’opik ti jujun jteklum yu’un ti bats’i ants-vinike sventa 

sk’oplal xchapel jlumaltik xchu’uk, jujun lumetik xchu’uk, k’alal mi lik xchapanel, 

li’ ti juju tuch’, tsop slumal xchu’uk mojon yu’un ti muk’ta jteklum México, te me ta 

xich’ tsakel ti vun k’opetik xchu’uk ti k’utik sk’an pasele. 

 

XV.  Ak’o yich’ jak’belik sk’opik xchu’uk lekukme xich’ pasel komon a’mtel xchu’uk ti 

juju chop slumal ti bats’i jnaklejetike, xchu’uk ti snail jtuneletik chapajtik yu’unike, 

k’alal ti mu xich’ tunesel ti muk’tik mantaliletike chapanbilik yu’un ti jlumaltike, ti 



repente oy xu’ ta sokes ti skuxlejal o slumal ti bats’i jnaklejetike, ech k’uchal te 

tsakal ti ts’akobil XIII te ti xchak’ benal A sventa a vi articulo to.  

Ti Cámara de Diputados yu’un Congreso de la Unión, ti k’u yepal a’bil x-a’amtej ti 

jtuneletike yu’un ti jujun estadoetike xchu’uk ti calvitoetike, te ti ya’mtelik ti k’utik stuike, 

sk’an me xchapanik lek ti bu ta staik tal ti tak’inetike xchu’uk ti bu ta xich’ lajesele, ech 

k’ucha’al xal ti mantal tsibabilike yu’un ech ti juju tsop ti slumal ti bats’i jnaklejetike xu’ 

sk’elik, stunesik xchu’uk xchabik lek stukik ti tak’in o koltel staike ech kuch’al xal ti 

mantal tsibabil yu’un a vi k’op to. 

Yu’un mu xich’ p’ajel ti sderechotak ti jujun krixchano bats’in ants vinike, xchu’uk jujun 

skomunidadike xchu’uk jteklumetike, skotol ti komunidatik ti jutuk ko’ol chaj ti slumal ti 

bats’i ants vinike ech me ko’ol oy sderechoik ech chaj k’ucha’al xal ti mantaliletike. 

C. A vi svunal muk’ta mantal to xojtikin xchu’uk xich’ ti muk’ ti jteklumetik xchu’uk 

komunidadtik yu’un ti ik’al-ants viniketik ti li’ nakajtik ti jlumaltiki, o k’usukal ti sbi xa’be 

sbaike, a’ ventaibil uk yu’un ti epal ti tos talel kuxlejal yu’un ti jlumaltike. Xchu’uk ech 

me oy sderechoik uk ech k’ucha’al ti k’utik laj xa yich’ alel, stsibel li’ ti sts’akobil yu’un 

a vi articulo to, yu’un ech ta xich’ik ich’el ti muk’ xchu’uk tsobelik li’ ti jlumaltik, ech 

kucha’al xal te ti k’opetik pasbil te ti muk’ta mantal, xchu’uk ech xtuk xu’ snopik ti kux-

elan xchapan sba ik xchu’uk ech ta xich’ pasel ech kucha’al xal ti mantalil yu’un stukik 

xu’ stujik xchu’uk sva’anik ti ajvaliletik xtun yu’unike yu’un ech lek tsobol ti jlumaltike.  

Ti juju tsop jteklumetik xchu’uk komunidadetik yu’un ti ik’al ants-vinik ti li’ nakajtik ti 

jlumaltike a’ yuts’ yalaltak ti krixchanoetik likemiktal te ti slumal Africa ti laj yik’eliktal li’ 

ti jlumaltik k’alal ulik ti jkaxlanetike, k’uchal ti o’ukutike, ech yantik me ti stalelik 

xchapan sbaik te ti slumalike, sventa yu’un stak’inik, tsoblejik xchu’uk ti stalel 

skuxlejalike, ta xal sbaik ti li’ kuxajtik xchu’uk ti yan ti tsobobailike  

Ti juju tsop jteklumetik xchu’uk komunidadetik yu’un ti ik’al ants-vinik ti li’ nakajtik ti 

jlumaltike oy me sderechoik li’ ti jlumaltiki, ech me nixtok sk’anme xch’unik uk ti 

mantaliletike xchu’uk xu’ me oy slumik xchu’uk sk’utikik li’i. xchu’uk ech oy yantik 

sderechotakik ech k’ucha’al:  

I. Xcha’biel ti stalel skuxlejalike, k’ucha’al nopen skuxan sbaik, k’ux-elan 

ch’unolajelik xchu’uk skotol ti k’utik stunesik, ti K’usitik oy yu’un sventa stalel 

xkuxlejal ti oy stak’ ilel xchu’uk oy mu stak’ ilel xchu’uk k’utik komon spasik yu’un 

sp’ijilik te ti jujun stsoblejike, ech ti k’ucha’al xal ti mantalil tsibabile; 

 

II. Xchapanel, yak’el ti ojtikinel, yich’el ti muk’, xcha’biel ti k’utik sna’ ike, ti k’utik 

xchanubtasvanik xae, xchu’uk tik’utik kolatavanik xa yu’un xich nael k’utik sventa 

ti antivo lo’iletik, xchu’uk ti yantik ti tos ti taliletik yu’un ti jlumaltike, ma’uk no’ox 

jkantik xkom tsakal ti vunetik, ta me sk’an xich’ tunesel te ti skojol koj skotol 

nailetik, mantaletik, o k’usukal yan sventa chan vun, xchu’uk 

 

III. Xich’elik ti muk’ yu’un tsakelik ti vun, ti sbi ik xchu’uk k’utik yantik sventa yu’un 

censoetik xchu’uk tsobel ti k’opetike, ti k’utik spas xchu’uk xchapan o sk’an sna’ 

ti ajvaliletike, ech yu’un ti snail jtuneletike ta me xchapan a’mteletik xchu’uk 



mantaliletik yu’un ti xich’bik tsakel ti slumamalike xchu’uk sbiik ti k’ucha’al xojtikin 

sba stukike.  

D. A vi muk’ta mantal to, xojtikin ti jlumaltike xchu’uk ta me xich’ ti muk ti sderecho ti 

antsatik bats’i jnaklejetik xchu’uk ti ik’al antsatik nakajtik li’ ti jlumaltiki yu’un xu’ xak’ik 

sk’op-slo’ilik  xchu’uk ya’mtelik ech k’ucha’al ti viiniketike, slekubtasel ti jteklumetike 

xchu’uk ti skomunidadike, xchapanel k’opetik sventa yu’un k’utik xkot ti pasel  sjunlejal 

jlumaltik; xak’ik ti ojitikinel xchu’uk balinbelik ti sderechoike sventa yu’un ti chan vune,  

sk’elel slekil sbek’tal stakopalik, xchapanel xchu’uk stunesel ti slumike xchu’uk ti k’utik 

yantik sderechoike  

Ta xich’ ojtikinel xchu’uk xich’ balinel ti sderecho ti olol tseb-keremetike, ti jch’iom tseb-

keremetik xchu’uk ti unin ants-viniketike ti ojtikinbilik xchaj bats’i jnaklejetik xchu’uk ti 

ik’al krixchanoetik ti li’ nakajtik ti jlumaltiki yu’un xich’elik ti muk’ k’ucha’al ti sjame, te ti 

sbats’i k’opik, yu’un xich’ pasel lek ti a’mteletike, ech’ uk xich’el lek ti muk’ sderechotak 

sventa ti chanvune, sk’elel slekil skuxlejal ti sbek’tal stakopalike, sventa ti k’utik ach’ 

xich’ paseltal ti a’ ojtikinbel k’ucha’al tecnología, ti k’utik xich’ pasel, ak’el ti ilel xchu’uk 

k’upinel sventa talel kuxlejal, yu’un tajimoletik, sventa xchanubtasel a’mteletik xchu’uk 

k’utik yantik. Ech nixtok sk’elelik yu’un mu xich’ik ch’akelik, p’ajel, ilbajinel, pe a’ tsots 

sk’oplal ti ijbajinel skoj mi yu’un ti stalomalike ech xkaltik, ants, vinik o yan stalomal, 

xchu’uk xich’ pasel a’mteletik xchu’uk mantaletik yu’un mu xp’ajik ti stunesel k’utik 

chopol momol o poxiletik, ech me ju’un ak’o me yich’beleik ti muk’ ti stalel skuxlejal ti 

jujun slumalike.  

 

Ti jlumaltike, ti juju pam lum xchu’uk lumetik ta me spasik a’mteletik yu’un jsoleluk 

xich’ik ti muk’ derechoetik ti ojtikinbil xchu’uk tsakbilik te ti svunal muk’ta mantaliletik, 

yu’un mu’ yukuk xa ilbajinel, la’banel xchu’uk p’ajel ti oy ech xich pasbel ti ti jteklumetik 

xchu’uk ti komunidadetikyu’un ti bats’I ants-vinike xchu’uk ti ik’al krixchanoetik ti li’ 

nakajtik ti jlumaltiki skoj ti skuyel ti a’ bal junukal jtsop jnaklejetik ti stojol ti yane.  

 

Ti muk’ta mantale persame ta xchapan xchu’uk spas a’mteletik yu’un jsolelukme 

xich’el ti muk’ xchu’uk xchapanel lek ti sderechotak tijujun jteklumetik xchu’uk 

komunidadetik yu’un ti bats’i ants-vinike xchu’uk yu’un ti ik’al krixchanoetik ti li’ nakajtik 

ti jlumaltiki ojtikinbilik li’ ti svunal muk’ta mantaletik to.  

 

Ti svunal muk’tik mantaletik xchu’uk yantik mantaletik yu’un juju pam lum ta me spas 

a’mteletik yu’un jsoleluk xich’ ch’unel xchu’uk spasel ti k’utik laj yich’ alel xchu’uk stsibel 

li’ ti artículo to, ti butik a’ sventainojike.  

 

 

 

 

 



Ti k’usi xu’ sjeleje 

Primero. A vi chapbilal k’op to, k’alal me laj yak’el ti ojtikinel te ti Diario Oficial de la 

Federación, ta me x-och ti a’mtel ti yok’omal no’ox.  

Segundo. K’alal mi och ti a’mtel a vi chapbilal k’op to, xlajme yip o xtup’ ti yantik k’usitik 

chapbil ti mu ko’oluk sk’oplal xchu’uk ti k’usi chapal li to.  

Tercero. Ti Congreso de la Unióne, oy me yu’un balunvinik k’ak’al, k’alal mi ochxa ti a’mtel 

a vi chapbil k’op to, tame spas ti muk’ta mantalil sventail k’op to xchu’uk a k’ome sk’el, sjel 

xchu’uk xchapan yantik mantaletik ti ko’ol smelolalike yu’un sk’olaj sjam xchu’uk a vi 

chapbilal k’op to.  

Cuarto. Ti ajvalile yu’un ti sjunlajal jlumaltike sk’anme sk’el, xchapan xschu’uk sjel, ti 

mantaletik sventa yu’un xich ti muk’ ti sderechotak ti juju tsop slumal ti bats’i jnaklejetike 

xchu’uk afromexicanetike ti ojtikinbil li’ ti chap bil k’op to. alel li’ ti vun to; oy me yu’un 

balunvinik k’ak’al, k’alal mi ochxa ti a’mtel a vi chapbil k’op to.  

Quinto. Ti yox kojal jtunel- j-a’mteletik yu’un ajvalil, te ti k’utik ya´mtel sventainojike, 

persame  smeltsanik ti mantaliletik yu’un yich’el ti muk’ ti juju chop ti slumal ti bats’i jnaklejetik 

xchu’uk Afromexicanase, te ti yutil ti k’ucha’al xal ti junuk no’ox oyuk ti jlumaltike ech 

k’ucha’al ts’ibabil te ti svunal muk’ta mantalil, echme nixtok ak’ome  yojtikinbelik ti a’ oy 

sderechoik xchu’uk mu me xich’ik makel k’alal sk’an stunesik ti sderechoike, oy me yu’un 

balunvinik k’ak’al, k’alal mi ochxa ti a’mtel a vi chapbil k’op to.  

Sexto. Ti tak’in xich’ lajesel sventa yu’un xich’ jelel xchu’uk spasel a vi chapbilal k’opto, a’ 

me ti chapbil xa sk’oplal yu’un ti Cámara de Diputados; ti mi oy bu la yich’ jelel junuk ti snail 

jtuneletike ti x-a’mtejik yu’un xk’ot ti pasel a vi chapbilal k’opto, ti tak’in ta xich’ tunesele mu 

me stak’ xich’ toyesel, persame bu ti ta yalesbel stojol junukal a’mtel yu’un ech a’ ta xich’ 

tunesel ech k’ucha’al xal ti mantaletik ti ko’ol smelolale, ech yu’un mume stak’ toyesel ti 

tak’in xich tunesel avi a’bil to.  

Séptimo. Ti ajvalil xchu’uk ti yaj-a’mteltake ta me xak’ a’ me sventaik spasik mantal yu’un 

a k’o ta xich’ et’esel ti ibats’i k’opetik, sjunlejal k’usi ts’ibabil yu’un a vi chapbilal k’op to, ech 

nixtok tame xak’ ti ojtikinel. 

Octavo. Yu’un ta xcholbel sjam ti k’usi laj yich’ alel ti chapbilal k’op to, tame xich’ pasel ti 

muk’ k’usitik ts’ibabil ti svunal muk’ta mantaletik yu’un yosilal México xchu’uk ti chapbilal 

k’opetik pabil ti komon xchu’uk yantik balamiletik ti a’ te tsakal uk ti jlumaltike, xchu’uk ti k’utik 

laj xa yich’ tsibael li’ ti vun to.  

Slumal Ciudad de México, ti valuneb xcha’vinik sk’ak’alil yuilal septiembre ya’bilal 2024.- 

Sen. Gerardo Fernández Noroña, Presidente.- Dip. Ifigenia Martha Martínez y Hernández, 

Presidenta.- Sen. Verónica Noemí Camino Farjat, Secretaria.- Dip. Nayeli Arlen Fernández 

Cruz, Secretaria.- Rúbricas." 

Yu’un xich’ pasel ti k’usi albil ti sba  ts’akobil sventa Artículo valuneb yo’vinik ti te tsakal 

ti svunal  mukta mantaletik yu’un yosilal México, ech uk sventa xak’el ti ojtikinele xchu’uk 

jsoleluk xich’ ch’unele,  ta jpas svunal a vi cahapbilal k’op to li’ ti snail ajvalil, li’ ti slumal 

Ciudad de México, ti lajuneb xcha’vinik sk’ak’alil yuilal Septiembre ya’bilal 2024.- Andrés 



Manuel López Obrador.- Rúbrica.- La Secretaria de Gobernación, Luisa María Alcalde 

Luján.- Rúbrica. 

 

   

 


